
Inatsisartuni ilaasortaq 

Bjørk Lange Olsen, Demokraatit 

/maani 

 

 

Akissuteqaat § 37 naapertorlugu apeqqutigineqartunut apeqquteqaammi 

nr. 129-imi, takornariartitsinermi pilersaarutit pillugit najukkanili 

innuttaasut takornariartitsinerit il.il. ineriartortinneqarneranni 

peqataatinneqarnerat pillugit 

 

Asasara Bjørk Lange Olsen. 

 

Inatsisartut suleriaasianni § 37 naapertorlugu Naalakkersuisunut 

apeqquteqaateqarputit takornariartitsinermi pilersaarutit, innuttaasut 

takornariartitsinermik ineriartortitsinermi akulerunneqartarnerat il.il. pillugit.  

Apeqquteqaatitit uannut akisassanngorlugit innersuunneqarput.  

 

Apeqqutitit ataani ataasiakkaarlugit issuarneqartarput, kingornagullu 

akissuteqarfigineqartarlutik. 

 

Apeqqut 1:  

Kalaallit Nunaanni tamat oqartussaaqataanerat ineriartortinniarlugu 

nukittorsarniarlugulu Naalakkersuisut suut pilersaarutigaat?  

 

Akissut: 

Akissummi tunngaviusutut aallaavigineqarpoq apeqquteqarneq 

takornariartitsinermik suliassaqarfimmut atasuusoq, § 37 naapertorlugu 

apeqqutigineqartut tassungalu atasut tunngavilersuutit tamatumunnga 

sammimmata.  

 

Naalakkersuisut apriili qaammat 2022-imili ataavartumik innuttaasunik 

illoqarfinni nunaqarfinnilu ataatsimeeqateqartarsimapput, tassanilu 

sammineqartarlutik innuttaasunit soqutigineqartut aamma Naalakkersuisut 

oqariartuutaat. Kaajallaalluni angalanermi angallavigineqartut kingulliit 

tassaapput Sisimiut, Maniitsoq aamma taakkua eqqaanniittut nunaqarfiit.  

 

Ataatsimiinnerni innuttaasut qinnuigineqartarput takornariartitsinermik 

ineriartorneq pillugu isummersuutiminnik saqqummiussueqqullugit, kiisalu 

kaammattorneqartarlutik takornariartitsinermut inatsimmik suliaqarnermut 

atatillugu isummaminnik eqqarsaatiminnillu saqqummiussueqqullugit.   

 

Naalakkersuisunut pingaaruteqarpoq innuttaasut isummersuutaat 

tusarnaassallugit, tamatumani pissutsinut takornariartitsinermut 

attuumassuteqartunut tunngasut, atorneqarlutik ilanngunneqartartut 

periusissiamik suliaqarnermi aammalu atugassarititaasunik killiliussassanik 

suliaqarnermi.  

 

Apeqqut 2:  

Takornariaqarnerup tungaatigut inatsisilerinikkut aqutsinikkullu 

kommunini inuttaasut Naalakkersuisuniit qanoq peqataatinneqarpat?    

a) Kommuunit malinnaatinnerulernissaanik Naalakkersuisut 

pilersaaruteqarnerlutik, qanorlu?  

b. Innuttaasut malinnaatinnerulernissaanik Naalakkersuisut 

pilersaaruteqarnerlutik, qanorlu?  

 

Akissut: 

Apeqqutinut 2, 2 a aamma 2 b-mut tunngatillugu 

Kommunit aamma innuttaasut saniatigut aammattaaq pingaaruteqarsimavoq 

sinniisut allat isumaannik tusagaqartarnissaq, tamatumuunalu kommunini 

ingerlatsisut allat, soqutigisaqartut aammalu takornariartitsinermik 

inuussutissarsiuteqartut periarfissaqartinneqarsimapput inassuteqaatinik 

saqqummiussisarnissamut takornariartitsinermillu ineriartortitsinermi 

isummersuutinik ilassusiisarnissamut.  

 

Ingerlatsinerit apeqqummut 1-imut atatillugu akineqareersut saniatigut 

inatsisiliorneq, killiliussatut atugassarititaasut aamma nunamut tamarmut 

takornariartitsinermi periusissiaq oqaluuserisassaasimapput.  Tamakkua 

apeqqutillu naleqquttut attuumassuteqartullu allat takornariartitsinermik 

inuussutissarsiortunut ataatsimut kaajallaallunga 2022-imi aamma 2023-imi 

angalasarninni oqallisigineqartarput, Visit Greenland-imiit ilaatigullu aamma 

Nalik Ventures-imiit sinniisut susassaqartut peqatigalugit.  

 

Inuussutissarsiortut naleqarluartunik inassuteqaatinik tunniussisarput, 

tamakkualu ilaassallutik ikaarsaariarnermi periusissiassami, ukiuunerani 

aggersumi tusarniaassutigineqarumaartuni, akuersissutigineqarumaartutullu 

naatsorsuutigineqartumi.  

 

Suliniutit tamarmik ikaarsaariarnermut periusissiaalerumaartumi ilaasussat  

piareersaataassapput timmisartunut mittarfissat ammarneqarnissaannut.  

 

Naalakkersuisut kissaatigaat sapinngisamik pitsaanerpaamik piareersimassasugut, 

nunatta siunissamut matunik piffissami qanittunnguami ammaanissaanut. 

Suliniutissat piffissami ikaarsaariarnermi periusissiamiittussat ilalersuisuussapput 

atugassarititaasunik killiliussaalerumaartunik, tikeraanut tikisitsisarfiit 

piareersarneqarnerannut piginnaanngorsaanernullu sapinngisamik 

nukittunerpaamik piareersimasinnaajumalluta.  

 

Ilutigisaanik piffissamut ikaarsaariarfiusumut periusissiaq tassaassaaq tulleraq 

suliniutaalersussanut iliuusissanullu, aallartinneqarumaartunut timmisartunut 

mittarfissuit nutaat ammerneqareerpata. Taamaasillunilu siunnerfiuvoq 

suliaqalernissaq takornariartitsinermik suliassaqarfimmi tamarmiusumi 

immikkoortumut pilersaarummik 2025-imiit siumut, tassanilu piffissamut 

ungasinnerusumut iliuusissat saqqummiunneqartarumaarlutik.  

 

Pissusissamisoorpoq nunatsinni innuttaasut, soqutigisaqartut 

inuussutissarsiortullu sinnerisa - takornariartitsinermik inuussutissarsiutit 

saniatigut – periarfissaqarnissaat aalajangersaanissanut peqataanissamut 

takornariartitsineq qanoq ittoq ingerlanniarneripput pillugu, tamatumalu qanoq 

initutiginissaa.  

 

Siunnerfiuvoq Naalakkersuisoqarfiit sinnerisa qaaqquneqarnissaat 

suleqatigiissitami innuttaasut peqataatinneqarnissaannut atatillugu 

pilersaarusiortussami peqataaqqullugit.  

 

Ineriartortitsineq ingerlanneqassaaq sumiiffinni namminerni innuttaasut 

suleqatigalugit. Tamatumani piumasaqaataavoq uagut piareersaatitta 

pimoorullugit peqqissaartumillu suliarinissaat, taamalu ataatsimoorluta aammalu 

peqatigiilluta siunissamut isumalluarnerput annertooq 

naammassisaqarfiulluartumik ingerlassinnaaniassagatsigu.  

 

 

Apeqqut 3:  

Soorlu Ilulissani takornariaqarnerpaaffiani illoqarfimmi innuttaasut 

allaat ikinnerulersarneri Naalakkersuisunit qanoq 

isumaqarfigineqarpa?  

a) Pisariaqarfiini ingammik umiarsuit takornariartaatinit 

takornarissat killilersimaartinneqarsinnaanissaat 

Naalakkersuisut suliniutigineqarnissaanik 

eqqarsaatersuuteqarnerlutik?  

 

 

Akissut: 

Apeqqutinut 3 aamma 3a 

Takornariartut Ilulissanut ingerlasartut amerlassusaat aamma umiarsuarnut 

takornariartaatinut ilaasut takornariartartut Kalaallit Nunaannut amerlassusaat 

nammineq aalajangiisuunngilaq. Aalajangiisuusoq tassaavoq nunatsinni 

inuttaasut, nunatsinni kommunit, nunatsinni soqutigisaqartut 

inuussutissarsiortullu sinnerisa - takornariartitsinermik inuussutissarsiutit 

saniatigut – periarfissaqaqatigiittarnissaat aalajangersaanissamut 

takornariartitsisarneq qanoq ittoq ingerlanneqassasoq kissaatigineripput pillugu, 

tamatumalu qanoq initutiginissaa pillugu.  

 

Ukiuni kingullerni takornariartartut amerliartuinnartut misigisakkagut 

attaveqaasersuutitsinnut kiffartuussinermillu tunniussisinnaanitsinnut 

annertusisamik oqimaarsartitsipput. Taamaakkaluartoq paasissutissanik 

peqanngilagut takornariartunik naammassinnissinnaannginnermik 

peqquteqartumik itigartinneqartarsimasut pillugit. 

 

Taamaakkaluartoq suliniutinik arlaqartut aaqqissuussisoqassaaq suliassaqarfimmi 

ataqatigiissaarisoqaqqullugu aqutsisoqaqqullugulu, innuttaasuni 

atugassarititaasunik aallaaveqartunik, taamaasilluni innuttaasut aamma 

takornariartartut pitsaasunik misigisaqartarsinnaaqqullugit. 

Unammilligassaqartarnera ingerlaavartumik misigisarparput, naleqquttunillu 

iliuuseqartarluta pissutsit naleqqutinngitsut aqukkumallugit.  

 

 

Apeqqut 4: 

Innuttaasut illoqarfinni takornariaqarfiunerpaasuni piffimminni 

qanoq isikkulimmik takornariaqarfiunissamik toqqaannaq 

aaliangersaaqataasinnaanissaat Naalakkersuisut qanoq 

isumaqarfigaat?  

a) Aaliangersaaqataasinnaaneq tamanna qanoq 

qulakkeerneqarsinnaassanersoq, Naalakkersuisut qanoq 

takorloorpaat?  

 

Akissut: 

Apeqqummut 4 aamma 4a 

Apeqqummut 2-mut akissut innersuunneqarpoq. 

 

 

Apeqqut 5: 

Pineqartumut Naalakkersuisut allanik paasissutissiisinnaanerlutik? 

 

Akissut: 

Naalakkersuisut kissaatigaat ingerlaqqittumik siammasissumillu innuttaasut 

peqatigalugit oqallittoqassasoq, siunissami takornariartitsinissaq qanoq 

aaqqissuunneqassanersoq pillugu. Inuit kalaallit taakkuupput 

takornariartitsinerup qanoq aaqqissuussamik ingerlanneqarnissaanik 

suussusilersuisussat, ersarissunillu kissaateqartuusussat anguniagaqarlutillu 

takornariartartut kikkut aamma qanoq amerlatigisut nunatsinnut 

soqutiginnilersinniartassanerigut eqqarsaatigalugu.  

Sumiiffinni nunami aalajangersimasuni takornariartitsinermut 

akuersissuteqartarnissaq pillugu Inatsisartut inatsisaata allanngortinneqarnissaa 

pillugu Inatsisartut inatsisissaattut siunnersuut tusarniaassutigineqaqqammerpoq, 

tassanilu ilaatigut piumasaqaataavoq inuit takornariartitsisarnermut 

akuersissummik tunineqarsinnaasut ukiuni aalajangersimasuni nunatsinni 

najugaqareersimasassasut, najugaqaannartuussasullu, kiisalu 

piumasaqaataassasoq ingerlatseqatigiiffimmi aalajangiisinnaassuseqartumik 

oqartussaasoq Kalaallit Nunaanni tamakkiisumik najugaqartuussasoq 

akileraartartuullunilu.  

 

Naalakkersuisut takornariartitsinermut inatsisiliornikkut anguniarpaat 

siunnerfigalugulu takornariartitsinermik inuussutissarsiummi killiliussatut 

atugassarititaasut sapinngisamik pitsaanerpaajunissaat. Tapersersuilluni 

siunnersuutit amerlasuut tiguneqartarsimapput, tunngavigineqartut inatsisissamut 

siunnersuummik suliaqarnermi, taakkualu inuit tamat pitsaasumik 

sunniuteqarfigisinnaavaat.  

 

Naalakkersuisut qularutiginngilaat anguniakkagut angujumaarigut, nunarpullu 

ineriartortillugu nunarsuatta issittortaani takornariartarfinngortikkumallugu 

pitsaassusissatigut qaffasinnerpaami inissisimasoq. Tamanna isumaqarpoq 

kinguneqassallunilu suliffissanik nutaanik amerlasuunik, - 

aningaasarsiornikkullu ineriartornermik pilersitsiviulluni, takornariartitsinermik 

inuussutissarsiutit angaasarsiornitsinni sunniuteqarnerpaatut 

inissisimasunngortillugit. Taamaattoq qularnaassavarput ineriartortitsinitta 

piujuaannartitsisumik tunngaveqartinnissaat aammalu innuttaasut 

malinnaasinnaanerannut naapertuuttumik aaqqissuutissallutigu.  

 

 

Inussiarnersumik inuulluaqqusillunga 

 

 

 

Vivian Motzfeldt 

Nunanut Allanut, Inuussutissarsiornermut Niuernermullu Naalakkersuisoq  


